Cëdowny szorëm

(dlô Kòrnelczi)

Ta wiérztka na rap cap

je dlô môłégò dzéwczątka,

co lubi nosëc swój różewi szorëm

w zwëczajné dnie i òd swiãta.

Nen szorëm smùtnym dnióm

përznã farwë przëdô,

bò to je szorëm nié òd deszczu

leno òd pògòdë.

Jak dobrze taczi szorëm miec

bò wszëtcë lubią bawic sã i smiôc.

A redosc spôdającô z nieba,

to cos, czegò kòżdémù je trzeba.

Ta wiérztka na rap cap

mòże radosc i szczescé dac.

Sygnie cëdowny szerëm wząc

i z nim wërëszëc w szeroczi swiat...

Jigrë z balą

Bala do jigrów

wiedno mô chãc,

wcyg ji sã skakac chce.

Rôz do górë,

a rôz w dół,

dzecë baro lubią jã.

Chãtno skôcze tu i tam

òkrãglëchnô, nadmùchónô,

a z nią dzôtczi rozesmióné.

Czë to doma,

czë téż w szkòle

z balą wiedno je wiesoło!

Chòc zabôwków całi miech,

wszëtcë wòlą balã miec.

Czasã biwô pùczkã zwónô,

je przez dzecë ùlëdónô.

Mëszé pòrządczi

(dlô Kamilë)

Ù mëszczi miôł sã òdbëc bal.

Tej jedna mëszka drëdżi mëszce

chcała pòmòc dzurã czëszczëc.

Jedna zamiôta, a drëgô mëła,

tak prôcowałë jaż sã kùrzëło.

Czedë kòt ùzdrzôł robòcé mëszczi

zarô chcôł jima pòmagac czëszczëc...

- Jô wama mëszczi rôd pòmògã,

nawetka pótczi wama ùmëjã,

bò w tim zadanim

bëlno sã czëjã!

Mëszczi na kòce sã pòznałë

i jegò słowóm nie dałë wiarë.

- Pi, pi, pi, leno zapiszczałë

i w swòji dzurze sã schòwałë.

Tim razã pùjk òbszedł sã szmakã, 

tej sã òblizôł, przëmrëżił swòje zeloné slépia.

- Cëż, za drëdżim razã

pùdze mie gwësno o wiele lepi...

Na pòżegnanié zableczôł - miiaùùù!

I tak są skùncził nen całi bal.

Ksãga czasu

Z ksãdżi czasu

wiater wcyg kôrtczi wëriwô,

leno pùsté place òstôwają.

Na kòżdi kôrtce jedno żëcé,

na kòżdi kôrtce chtos blisczi, drëch,

a na jedny z nich, jesmë më...

Pòspół z kôrtkama lëdze òdchôdają, 

a z nima szczescé, redosc, nôdzeja.

Ju tëlé kôrtków wiater niese,

daremno zdrokã szukóm na niebie. 

Le chòc òdeszlë, sã w pamiãcë,

wcyg kòchóny, wcyg w naszich sercach.

I żódna kôrtka z ksãdżi czasu

nie pòòstónie tam na wiedno.

Na łasce losu jesmë wszëtcë.

Dzys do ùzdrzeniô leno rôczmë.

Resztã za nas zjiscy czas.

Ksãga, pùsté môle

i wiater, chtëren bez ùstónkù wieje...

Żëcé płënie dali

òd smùtkù i żôlu

do môłégò parmienia szczescégò,

do naszi lëdzczi nôdzeji.

Mùcha w szkòle

(prôwdzëwi przëpôdk)

Przëleca do klasë mùcha

na ekranie sadła z bùchą.

Ekran służi do pisaniô,

mùcha zarô pisze na nim.

Rozmajité mùstrë robi

i nen ekran przëòzdôbiô.

Mësli gwësno, że je mądrô

i baro ùczonô.

Ùczniowie wzérają mòckò zadzewiony,

bò na tôflë i ekranie

piszą szkólny në i dzecë.

Ùprzikrzonô mùcha brzãczi:

ni ma to jak szkòle!

Dzecë mùchã wënëkałë.

Mùcha w szkòle - to za wiele!

Kòżdi przecã dobrze wié,

nôùka w szkòle je dlô dzecy.

Mùcha mùszi stąd òdlecec!

Ò pòezji

Te wszëtczé wiérztë, ta całô pòezjô

pò co to, cëż to kòmù dô?

Leno liriczi, baladë, jiscónczi i fraszczi

czemùs służec mùszą,

skòrno òd stoleców lëdze nie są na nie głëchi.

Dwa zortë pòetów znajã:

jedny wiérztë piszą.

drëdżi je czëtają.

Pòecë i czëtińcë bez sebie nie jistnieją,

to dlô nich mòże bëc prôwdzëwą nôdzeją.

Czej cë smùtno i cãżkò,

czej ni mòżesz so nalezc môla,

sygnij pò wiérztë

bò przez różewą rutã

dozwôlają na swiat wzerac.

Pòecë piszta wiérztë, czëtińcë na nie żdają.

Pòezjô pësznotã swiata pòkôże, 

a jak bãdze trzeba, to zarëczi i zagrzmi

jak sztorm, abò grom z jasnégò nieba!

Niech nama strzãse i nas òbùdzy,

òtemknie serca i òczë.

Chcemë wiérztów, chcemë pòezji!

Pòecë piszta dali,

bez waji pùsto bëłobë na swiece,

bez wiérztów wszëtkò sã zawali...

Malinczé cëda

Cëda, cëda malinczé

czekają dëcht za progã,

bò tak pò prôwdze

wcale nóm nie je trzeba

żódnëch wiôldżich przigòdów.

Pòrenë pò trôwie zroszony

chòdzëc sobie bòso,

ptôszich trilów słëchac

i swiéżim lëftã fùl piersą òddëchac.

Chòc wszëtczé snica

są jak dôka na łące,

mòżemë je òbaczëc i spôłniac

blós przëòdemknijmë òkna i òtemknijme òczë.

Cëda, cëda malinczé

czekają dëcht za progã

pòjmë razã òbaczëc

dokąd nas pòprowadzą.

Bò szczescégò i spôłnieniô

nie nalézemë w złoce, bògactwie

ani w drodżich kamieniach,

lëno w lëdzczich sercach,

snicach i naszich pragnienich.

Swieckô lëtaniô do mùzyczi

Mùzyczkò redosnô

të mie głosno grôj,

melodiów wiesołëch i skòcznëch

chcã słëchac całi dzéń.

Mùzyczkò zwãcznô

të tëlé mòcë môsz,

że serce sã redëje

ùsmiéwk rozjasniwô twôrz.

Mùzyczkò spiéwnô

të zwãczë nama tak,

bë miast bezdzejno sedzec

më szlë w redosny tuńc.

Mùzyczkò rësznô

nodżi do tuńca sã rwią,

krok, knyks, òbrócënk, wspiãcé na pôlcach,

òbjãcé wpół i znôwù òbrócëna wkół.

Mùzyczkò melodijnô

brzmij i bez ùstónkù grôj,

tak miło płënie tedë czas.

Mùzyczkò piãknô, reduj nas!

Żôbka i bòcón

Zelonô żôbka pò trôwie skôcze,

a dëcht za żôbką bòcón kroczi.

Òpasuj żôbkò, bò òn cë zarô

swim dłudżim sznoblã rôd ùchwëcy.

Të bãdzesz dlô nie aptitnym przismakã,

bò tak nôtëra je ùrządzonô,

że żôbka dlô klekòta je namiemionô.

I terô nie wiém, smiôc sã czë płakac,

bò lubiã sobie jak żôbka skakac,

lubiã téż stojec na jedny nodze.

Szkòda, że pòspół nie żëją w zgòdze

ta co rzechòce, z tim co klekòce...

Dlôtë të żôbkò skôczë do wòdë,

a të bòcónie sobie òdlecë!

